
(əvvəli qəzetin 16 oktyabr nömrəsində)

Soyqırımı cinayətlərinin beynəlxalq sülhə 
və təhlükəsizliyə təhlükə yaradan vəziyyətdə 
törədildiyi, BMT Təhlükəsizlik Şurasının 
Nizamnaməsinin VII bölməsində göstərilən 
hallar mövcud olduqda, Beynəlxalq Cinayət 
Məhkəməsinə müraciət edilməsi soyqırımı 
cinayətlərinə baxılması üçün hüquqi əsas 
ola bilər. Lakin bu hüquqi əsaslar və hüquqi 
şərtlər hazırda mövcud olmadığına görə Xocalı 
soyqırımını törədənlərin cinayət işinə Haaqa 
tribunalında baxılması mümkünsüzdür. Çünki 
Azərbaycan Beynəlxalq Cinayət Məhkəməsinin 
Roma statutunu imzalamamışdır və ölkəmiz 
bu beynəlxalq təşkilatın subyekti deyildir. 
Ermənistan isə 1 oktyabr 1999-cu ildə Roma 
statutunu imzalasa da, onu indiyə qədər 
ratifikasiya etməmişdir. Buna görə də Xocalı 
soyqırımını törədənlərin əməlləri Haaqa tribu-
nalının yurisdikasiyasının təsiri altına düşsə 
belə, Azərbaycan bu statutu imzalamadığından 
xalqımıza qarşı törədilən soyqırımı cinayətinə 
baxılması barədə Azərbaycanın müraciəti icraa-
ta qəbul edilməyəcəkdir. 

Digər tərəfdən, Azərbaycan Beynəlxalq 
Cinayət Məhkəməsinin üzvü kimi Roma 
statutunu ratifikasiya etsə belə, yenə də bu 
barədə toplanmış materiallar icraata qəbul edilə 
bilməz, ona görə ki, Xocalı soyqırımı 25-26 
fevral 1992-ci il tarixlərində baş verərkən, 
Azərbaycan bu məhkəmənin üzvü olmamış-
dır. Buna görə də məhkəmə həmin cinayət 
işini icraata qəbul etmək və mahiyyəti üzrə 
baxmaq səlahiyyətinə malik deyildir. Lakin 
beynəlxalq təcrübəyə əsasən, məsələnin başqa 
bir hüquqi həlli yolu vardır. Azərbaycanın 
səlahiyyətli orqanlarının vəsatətləri əsasında 
Xocalı soyqırımı üzrə, yaxud ümumiyyətlə, 
Ermənistanın və onun separatçı qüvvələrinin, 
hərbçilərinin azərbaycanlılara qarşı həyata 
keçirdikləri sülh və insanlıq əleyhinə olan 
cinayətlərə görə xüsusi səlahiyyətli Beynəlxalq 
Cinayət Məhkəməsinin, yaxud hərbi tribuna-
lının yaradılması tamamilə mümkündür və 
bu məsələnin həll edilməsi olduqca vacibdir. 
Bunun üçün Azərbaycanın səlahiyyətli orqan-
larının Birləşmiş Millətlər Təşkilatı qarşısında 
məsələ qaldırması zəruridir. 

Xocalı soyqırımı üzrə xüsusi Beynəlxalq 
Cinayət Məhkəməsi yaradılarsa, həmin 
məhkəmədə məsələyə mahiyyəti üzrə 
baxılıb təqsirləndirilən şəxslərin layiqincə 
cəzalandırılmaları təmin edilə bilər. Bu 
barədə müvafiq təcrübə də vardır. BMT 
Nizamnaməsinin VII fəslində göstərildiyi 
kimi, sülhə təhlükə, sülhün pozulması və 
təcavüz aktlarının baş verdiyi hallarda, 
məsələnin Təhlükəsizlik Şurasında baxıl-
ması proseduru olsa da, lakin Nizamnamədə 
BMT Təhlükəsizlik Şurasının, fərdi şəxslərin 
cinayət əməlləri üzrə məhkəmə yaratmaq 
səlahiyyətləri nəzərdə tutulmamışdır. Buna 
baxmayaraq, keçmiş Yuqoslaviya ərazisində 
sülh və insanlıq əleyhinə törədilmiş cinayətlər 
üzrə ekspertlərin topladığı materialları 
nəzərdən keçirən BMT-nin sabiq baş katibi 
Butros Butros Qalinin təşəbbüsü ilə BMT 
Nizamnaməsində Təhlükəsizlik Şurası-
nın səlahiyyətlərinə dair normalar yenidən 

nəzərdən keçirilmiş, ona müvafiq şərhlər və 
əsaslandırmalar verilməklə, keçmiş Yu-
qoslaviya üzrə beynəlxalq hərbi tribunalın 
yaradılması haqqında Təhlükəsizlik Şurası 
23 fevral 1993-cü il tarixdə 808 və 25 may 
1993-cü il tarixdə 827 saylı qətnamələr qəbul 
etmişdir. Bununla da, Təhlükəsizlik Şurasının 
fəaliyyətində yeni bir presidentin əsası qoyul-
muşdur. Məhz bunun nəticəsidir ki, sonradan 
Təhlükəsizlik Şurasının 8 noyabr 1994-cü il 
tarixli qətnaməsi ilə Ruanda işi üzrə fəaliyyət 
göstərən Beynəlxalq hərbi tribunalı təsis 
edilmişdir. Ötən dövr ərzində Yuqoslaviya 
və Ruanda Beynəlxalq hərbi tribunalları öz 
əsasnamələrinə müvafiq olaraq sülh və insan-
liq əleyhinə və müharibə cinayətləri törətmiş 
canilərin layiqincə cəzalandırılnmasını təmin 
etmək sahəsində böyük işlər görmüşlər. Bütün 
bunlar BMT-nin və onun Təhlükəsizlik Şura-
sının nüfuzuna əhəmiyyətli təsir göstərmişdir. 
Bu təcrübədən bəhrələnərək BMT Xocalı soy-

qırımı, eləcə də Ermənistanın təcavüzkar hərbi 
qüvvələrinin azərbaycanlılara qarşı törətdiyi, 
sülh və insanlıq əleyhinə olan əməllərə görə 
xüsusi Beynəlxalq Hərbi Tribunalın yaradıl-
ması məsələni həll etməlidir. Hesab edirəm 
ki, münaqişə ilə bağlı BMT Təhlükəsizlik Şu-
rasının dörd qətnamə qəbul etməsi və həmin 
qətnamələrin heç birinin indiyə qədər icra 
edilməməsi, münaqişə zamanı törədilmiş ağır 
cinayətlərlə bağlı “ad hoc” xüsusi beynəlxalq 
tribunalın yaradılması haqqında Azərbaycan 
Respublikasının qaldırdığı vəsatət BMT-
nin Təhlükəsizlik Şurası tərəfindən təmin 
edilməlidir. 

Hazırkı vəziyyətdə beynəlxalq hüquqda 
məsələnin daha bir optimal həlli yolu da vardır. 
Bu da onunla əlaqədardır ki, Konvensiyanın 
6-cı maddəsinin tələbinə uyğun olaraq Xocalı 
soyqırımı barədə cinayət işi universal yuris-
diksiya prinsipinə müvafiq olaraq Azərbaycan 

Respublikasının səlahiyyətli məhkəmələri 
tərəfindən icraata qəbul edilə və həmin cinayəti 
törədənlər öz layiqli cəzalarını ala bilərlər. 
Beynəlxalq hüquq, nəinki milli məhkəmələrə 
belə bir imkanı verir, hətta onların üzərinə 
belə bir öhdəlik də qoyur. Müxtəlif ölkələrin 
milli məhkəmələrinin təcrübəsində belə 
çoxsaylı işlərə baxılmışdır. “Polyuxoviçin 
Avstraliya İttifaqına qarşı” işi üzrə Avstri-
ya Məhkəməsinin, Adolf Ayxmanın işi üzrə 
Yerusəlim Məhkəməsinin (1961-ci il), Rafik 
Sariçə qarşı Danimarka Milli Məhkəməsinin 
(1994), Duşko Tadiçə qarşı Almaniya Ali 
Məhkəməsinin (1994), Darko Kneceviçə qarşı 
Niderland Ali Məhkəməsinin (1997) və onlarca 
digər faktlar üzrə milli məhkəmələrin hökmləri 
buna misal ola bilər. 

Dünya təcrübəsi tam təsdiq edir ki, 
Xocalı qətliamını törədənlərin cinayət işinə 
Azərbaycanın Xocalı ərazisi üzrə Ağır 
Cinayət Məhkəməsində – Gəncə Ağır Cinayət 

Məhkəməsində baxıla bilər. Çünki Xocalı 
soyqırımı Azərbaycan ərazisində, bəziləri 
Azərbaycan Respublikasının vətəndaşları olan 
ermənilər tərəfindən, Azərbaycan vətəndaşı 
olan azərbaycanlılara və Ahıska türklərinə 
qarşı törədilmişdir. Bu, milli və beynəlxalq 
hüququn tələblərinə tamamilə müvafiqdir. 
Çünki universal yurisdiksiya prinsipinə görə, 
genosid və başqa beynəlxalq cinayət törətmiş 
şəxsləri mühakimə etmək Azərbaycanın, onun 
istintaq və məhkəmə orqanlarının konstitutsion 
vəzifəsidir. 

Burada həm də nəzərə almaq lazımdır 
ki, belə cinayətləri törətmiş şəxslərin 
Ermənistanın, Rusiyanın və hər hansı başqa bir 
ölkənin ərazisində yaşamasından asılı olmaya-
raq, onların tutulub Azərbaycana ekstradisiya 
edilməsi beynəlxalq hüququn tələblərindən 
irəli gəlir. Belə ki, Soyqırımı Konvensiyasının 
7-ci maddəsinin tələbinə görə təqsirləndirilən 

şəxslərin verilməsi məsələsində soyqırımı, 
eləcə də Konvensiyanın 3-cü maddəsində 
sadalanan digər əməllər siyasi cinayətlər hesab 
edilmir. Bu da onu göstərir ki, təqsirləndirilən 
şəxslərin hər hansı bir siyasi motivlə 
əlaqələndirilməsi və Azərbaycana verilməkdən, 
ekstradisiya olunmaqdan imtina edilməsi 
mümkünsüzdür. Buradan aydın olur ki, hazırki 
vəziyyətdə Xocalı genosidini törədənlərin 
müəyyən bir hissəsi haqqında respublikamızın 
Baş Prokurorluğu kifayət qədər mötəbər sü-
butlar toplamış, canilərin təqsirləndirilən şəxs 
qismində cəlb edilməsi və haqlarında həbs-qəti 
imkan tədbiri seçilməsi haqqında məhkəmə 
qərarları çıxarılmışdır. Həmin şəxslərin tutul-
ması haqqında İnterpol xətti ilə beynəlxalq 
axtarış verilmişdir. Axtarışın nəticəsindən asılı 
olaraq ərazi aidiyyatı üzrə Xocalı soyqırımı 
törədənlərin cinayət işinə Gəncə Ağır Cinayət 
Məhkəməsində baxılması tamamilə mümkün 
olacaqdır. 

Son günlərdə erməni faşistlərinin bəzi 
himayədarlarının açıq və gizli dəstəyi ilə 
Gəncədə və işğal altında olan bəzi digər 
ərazilərimizdə milli mənsubiyyətinə – məhz 
azərbaycanlı olduqlarına görə qadınla-
ra, uşaqlara, qocalara, dinc əhaliyə qarşı 
törətdikləri qətliam, əslində, 1992-ci ildə 
törədilən Xocalı soyqırımının məntiqi 
davamıdır və cəzalanma tələb edir. Etiraf 
edək ki, əgər Xocalı soyqırımından son-
ra müvafiq beynəlxalq təşkilatlar, habelə 
hüquq-mühafizə orqanlarının milli qurum-
ları R.Koçaryan, S.Sarkisyan, S.Ohanyan, 
N.Paşinyan, B.Saakyan, Z.Balayan və başqa 
cinayətkarları lazımi qaydada cəzalandırsa 
idi, bu əməllər bu gün də davam etməzdi. 
Çünki qanunsuzluqların, beynəlxalq 
cinayətlərin, beynəlxalq terrorun, soyqırımın 
qarşısı yalnız ədalətlə və hüquq müstəvisində 
alına bilər. 

Dağlıq Qarabağ münaqişəsinin hüquqi 
baxımdan tənzimlənməsi, Xocalı və Gəncə 
genosidinin hüquqi təhlili problemlərinin 
öyrənilməsi göstərir ki, beynəlxalq hüququn bir 
sıra ciddi problemlərinin həlli vaxtı çatmışdır. 
BMT-nin qəbul etdiyi bir sıra konvensiya-
lar müasir dövrün tələblərinə cavab vermir, 
köhnəlmişdir. Ayrı-ayrı normalar mükəmməl 
hesab edilə bilməz, eyni məsələlər üzrə 
müxtəlif vaxtlarda qəbul edilən konvensi-
yalar işlək deyildir, dövlətdaxili qanunlarla 
beynəlxalq hüquq normaları arasında aşkar uy-
ğunsuzluqlar vardır, onların icra mexanizmləri 
yoxdur. Elə “Genosid cinayətinin qarşısının 
alınması və onun cəzalandırılması haqqında” 
Konvensiyada müəyyən qüsurlar vardır. Kon-
vensiya müasir tələblərə cavab vermir, vurul-
muş maddi və mənəvi zərərlərin kompensasiya 
mexanizmləri yoxdur. Azərbaycan-Ermənistan 
münaqişəsi üzrə BMT Təhlükəsizlik Şurası-
nın dörd məlum qətnaməsi icrasız qalmışdır. 

BMT-nin üzvü olan və bir çox konvensiya-
ları ratifikasiya etmiş Ermənistan beynəlxalq 
hüququn və beynəlxalq birliyin əksəriyyətinin 
iradəsini ifadə edən qətnamələrə məhəl qoymur, 
onları icra etməkdən qəsdən imtina edir. 

Sivilizasiyaların ən yüksək təkamül 
mərhələsi hesab olunan hazırkı dövrdə, dün-
yada qlobal problemlərin hüquq müstəvisində, 
dinc və danışıqlar yolu ilə, qanunla və ədalətlə 
deyil, çox təəssüf ki, zorla və silah gücünə həll 
edilməsinə üstünlük verilir. Kiçik dövlətlərə 
münasibətdə ikili standartlar kifayət qədər geniş 
yayılmışdır. Bu gün hələ dünyada yüzlərlə 
münaqişə və mübahisə ocaqları qalır. Dünya-
nın müxtəlif ölkələrində və müxtəlif region-
larında ərazi, dini, irqi, milli, etnik və digər 
zəminlərdə münaqişələr və müharibələr davam 
edir, minlərlə insanın ölümü ilə nəticələnir. 
Bir müstəqil ölkə başqa bir müstəqil ölkənin 
hakimiyyətini devirir, ərazisini işğal edir, 
əhalisini qırır, təbii sərvətlərini ələ keçirir. 
Yaşadığımız balaca planet sanki “qan çanağı”na 
çevrilmişdir, tərəqqipərvər bəşəriyyət isə aciz 
vəziyyətdə gözləyir. Bütün bunlar, təəssüf ki, 
bu günümüzün reallıqlarıdır. 

Demokratiya və insan hüquqlarının 
müdafiəsi problemi beynəlxalq təşkilatların və 
böyük dövlətlərin əsas prioritetləri kimi təqdim 
edilsə də, əslində, məsələn, Ermənistan kimi 
işğalçı bir dövlətə onların münasibəti yalnız 
təəccüb doğurur. Ərəb ölkələrində, Afrika 
ölkələrində, Əfqanıstanda və digər dövlətlərdə 
baş verən hadisələr beynəlxalq hüququn ele-
mentar standartlarına cavab vermir. Beynəlxalq 
təşkilatlar isə bütün bunları yalan vədlərlə, 
sükutla qarşılayır. Suveren Azərbaycanın ərazi 
bütövlüyü 30 ildən çoxdur ki, qonşu dövlət 
tərəfindən silah gücünə işğala məruz qalmışdır. 

Dağlıq Qarabağın nəzarətsiz ərazilərində 

terrorçu qrupların yetişdirilməsi, narkoplan-
tasiyaların salınması, narkolaboratoriyaların 
məhsulları dünyanın müxtəlif ölkələrinə 
eksport edilməsi və əldə edilən vəsait hesabına 
separatçı qurumun maliyyə problemlərinin həll 
edilməsi BMT-yə də, NATO-ya da, ATƏT-ə də, 
böyük dövlətlərə də tam aydındır. Əgər dünya 
həqiqətən də terrorçuluğa və narkobiznesə qarşı 
mübarizə aparırsa, onda nə üçün təcavüzkar 
dövlət olan Ermənistana, separatçı və qondarma 
qurum olan “Dağlıq Qarabağ respublikası”na 
qarşı biganə münasibət göstərir? Bu sualın 
cavabını hamı kimi biz də yaxşı bilirik. Çünki 
dünyada ikili standartlar mövcuddur, “doğma” 
və “yad”, “müsəlman” və qeyri-dinlərə məxsus 
olan ölkələr vardır. Ayrı-seçkiliyin də kökündə 
digər amillərlə yanaşı məhz bu amil dayanır. 

Bu gün, nəhayət ki, dünyanın qüdrətli 
dövlətləri beynəlxalq təşkilatlarla birlikdə bir 
araya gəlib bütün bu məsələlərin həllini təmin 
etməyə, XXI əsrin qlobal çağırışlarına müsbət 
cavab verməyə borcludur. Birləşmiş Millətlər 
Təşkilatının, Avropa Birliyinin, Avropa Şura-
sının, ATƏT-in və digər bu kimi beynəlxalq və 
regional təşkilatların ayrı-ayrı aktual məsələlər 
üzrə knvensiyalarının hazırlanması və qəbul 
edilməsi vaxtı çatmışdır. Beynəlxalq və regional 
münaqişələrin, mübahisələrin və problemlərin 
həlli istiqamətində qəbul edilmiş qətnamələrin 
icrasını təmin edən işlək mexanizmlərin 
yaradılması bu gün son dərəcə aktualdır. Bu 
zəmində Beynəlxalq Cinayət Məhkəməsinin, 
Cinayət Məcəlləsinin və Mülki Məcəllənin 
mükəmməl və işlək formada, beynəlxalq stan-
dartlara cavab verən bir səviyyədə hazırlanması, 
normativ-hüquqi bazasının təkmilləşdirilməsi 
və icra mexanizmləri üzrə vahid orqanın yara-
dılması vaxtı çatmışdır. 

Bütün bunları yekunlaşdırıraq hesab edirəm 
ki, Minsk qrupunun həmsədrləri təcili Gəncə 
şəhərinə dəvət edilməli və baş verən soyqırımı 
öz gözləri ilə görməklə ona hüquqi qiymət 
verməlidirlər. Azərbaycan Respublikasının 
Milli Məclisi növbədənkənar ssesiyası çağırı-
laraq Gəncədə və Qarabağın başqa ərazilərində 
azərbaycanlılara qarşı törədilən növbəti soyqı-
rım aktlarını tanımaq barədə qətnamə çıxar-
malı, BMT-nin Təhlükəsizlik Şurası qarşısında 
xüsusi hərbi tribunalın yaradılması barədə 
məsələ qaldırmalıdır. Fransa Minsk qrupunda 
təmsilçilikdən xaric edilməli, BMT-nin Baş ka-
tibi A.Quttereşin, Fransa prezidenti E.Makronun 
erməniləri müdafiə edən ədalətsiz bəyənatlarına 
hüquqi qiymət verilməlidir. Məsələ milli 
və beynəlxalq güclərin birgə səyi ilə hüquq 
müstəvisində həll edilməli, Azərbaycanın 
ərazi bütövlüyü, Konstitusiya quruluşu, 
milli təhlükəsizliyi tam təmin edilməlidir. Bu 
istiqamətdə Türkiyə, Pakistan, İsrail, Ukrayna, 
Belarus, habelə Avropa ölkələri ilə, BMT ilə 
hərtərəfli əməkdaşlığın genişləndirilməsi üçün 
təxirəsalınmaz tədbirlər görülməli, diplomatik, 
siyasi və hüquqi əlaqələr genişləndirilməlidir. 

Bəhram ZAHIDOV,  
Azərbaycan Respublikası Müdafiə 

Sənayesi Nazirliyi Milli Aerokosmik 
Agentliyinin baş hüquq məsləhətçisi, 

hüquq elmləri doktoru, professor 

Xocalıdan Gəncəyədək... 

Nilay bilmir ki, onun atasını da, 
anasını da, nənəsini də ermənilər 
öldürüb, rahat, isti yuvalarını 
dağıdıblar. Nilay hələ başa düşmür 
ki, həmin gecə gördüyü “dəhşətli 
yuxu”nu təşkil edənlər buradan 
çox uzaqlarda idilər və yəqin ki, 
dünyanın ən qorxaq, aciz, bədbəxt 
adamları sayılırdılar. Çünki 
şirin yuxuda olan günahsız dinc 
sakinləri – uşaqları, qadınları, 
qocaları uzaq məsafədən, cəbhə 
bölgəsindən on kilometrlərlə aralı-
da yerləşən bir şəhəri atəşə tutmaq, 
dağıntılar törətmək nə insanlığa, nə 
də beynəlxalq hüquq normalarına 
sığışan bir hərəkətdir. Bunun yalnız 
bir adı var: vəhşilik! Bu, terror idi! 
Xocalıda, azərbaycanlıların yaşadı-
ğı Ermənistan ərazilərində, yüzlərlə 
insanın həlak olduğu avtobuslarda, 
metroda, digər yerlərdə törətdikləri 
terror! Növbəti hədəf Gəncəni 
seçdilər. O Gəncə ki, vaxtilə 
onun suyunu içmişdilər, çörəyini 
yemişdilər, ən yaxşı yerlərində 
yaşamışdılar. Elə indi də bu qədim 
şəhərdə nümayəndələri az deyil. 
Hətta oktyabrın 4- də ilk dəfə atdıq-
ları raket zərbəsindən onlardan biri 
də yaralanmışdı və azərbaycanlılar 
bu yaşlı qadını xəstəxanaya qucaq-
larında aparmışdılar...

Nilay ağlayır...Adi bir uca 
səsdən də diksinir, səksəkə ilə 
ətrafa boylanır, qollarını nənəsinin 
boynuna daha bərk-bərk dolayır. 
Yanına gələnlər, könlünü almaq 
istəyənlər, nəvaziş göstərənlər, 
hədiyyə gətirənlər çoxdur, lap 
çox. Hətta Gəncədən deyil, digər 
şəhər və rayonlardan, Bakıdan 
da gələnlər var. Lakin bunla-
rın heç biri ana nəvazişini, ata 
qucağını əvəz etmir. Sonsuz 
kədərə, qüssəyə bürünən ana 
nənəsinin dəqiqədə bir “can 
bala” deməsi də onu bir o qədər 

də ovundurmurdu. İndidən hiss 
olunur ki, düşmən tərəfindən 
gecə yarısı atılan raket zərbəsi 
balaca Nilayın xatirəsindən, başqa 
sözlə, həyatından heç zaman 
silinməyəcək. Elə izlər qoyacaq 
ki, nəinki özü, gələcək nəsli-kökü 
unutmayacaq… Atası Adil Əliyev 
və nənəsi Afaq Əliyeva elə həmin 
gecə dünyasını dəyişdi. Anası 
Günay isə dağıntılar altından çıxa-
rılandan bir gün sonra xəstəxanada 
həyata gözlərini əbədi yumdu.

Balaca Nilay hazırda ana 
nənəsi Sevil Babazadə ilə qalır. 
Nənəsi deyir ki, körpə möcüzə 
nəticəsində sağ qalıb. Çünki Nilay 
adətən, atası-anası ilə bir yerdə 
yatırdı. Valideynləri cəmi 4 il idi 
ki, xoşbəxt bir ailə qurmuşdu-
lar və Nilay bu xoşbəxtliyin ilk 
müjdəçisi idi… Qismət olmadı. 

Nilay çox məsələlərdən 
bixəbərdir. İllər keçəcək, körpə 
bala biləcək, anlayacaq ki, 
valideynlərini itirən anda, evlərinə 
raket zərbəsi endirilən vaxt Qara-
bağda işğal olunmuş torpaqlarımı-
zın bir çoxu bu faşistlərin əlindən 
alınmışdı və ermənilər ordumuzla 
bacarmadıqları üçün heyiflərini 
dinc əhalidən çıxmağa qərar 
vermişdilər. Özü də elə bir vaxtda 
ki, Moskvada imzalanmış humani-
tar atəş rejimi elan olunmasından 
heç 10-12 saat da keçməmişdi…

Bu günlər xarabalığa çev-
rilmiş erməni terroru ünvanına 
gələnlərin, gül-çiçək düzənlərin 
sayı-hesabı yoxdur. İnsanlar 
hiddətlərini gizlədə bilmirlər. 

Hamının yekdil rəyi budur ki, 
Gəncədə törədilən görünməmiş 
vəhşilik bütün dünyaya çatdırıl-
malıdır, özü də bütün vasitələrlə. 
Çünki erməni 100 ildən çoxdur ki, 
olmayan “genosid” haqqında bar-
bar bağırır, dünya ölkələrini bunu 

tanımağa çağırır. Doğrudur, xarici 
diplomatlar, dünyanın bir çox 
nüfuzlu nəşrlərinin nümayəndələri 
Gəncəyə gəlmiş, terror aktının 
nəticələrini öz gözləri ilə görmüş, 
təmsil etdikləri mətbuat orqan-
larında bu barədə geniş yazılar 
vermişlər. Məsələn, Türkiyənin 
məşhur köşə yazarı Yılmaz Özdil 
son yazısında Ermənistanın dinc 
sakinləri hədəf alan terrorçu 
siyasətinə və Gəncə şəhərinin 
vurulmasına toxunub. Məqalə 
Türkiyənin “Sözcü” qəzetində ya-
yımlanıb. Yazıda deyilir: “Atəşkəs 
rejimini pozan Ermənistan ordusu 
İzmirə raket hücumu həyata 
keçirmişdi. Bursaya ard-arda 
endirilən və evləri hədəf alan 
raket zərbələri səbəbindən 4-ü 
qadın olmaqla 11 mülki şəxs həlak 
olmuşdu. Hərbi cinayətlər törədən 
Ermənistan keçən həftə də mülki 
insanları hədəf almış, Elazığa 
raket hücumunda yaralananlar 
olmuşdu. Prezident Sarayından 
verilən açıqlamada, “Qarsa edilən 

raket hücumu və mülki insanların 
hədəf alınması, Ermənistanın bir 
daha terrorçu dövlət olduğunu 
göstərdi”, – deyə bildirilmişdi.

Ermənistanın “Çankırı”ya 
etdiyi raket hücumu ilə əlaqədar 
Rusiya Xarici İşlər nazirinə 
zəng edən Türkiyə XİN rəhbəri 
“Ermənistanın İzmirə raket 
hücumlarını şiddətlə qınayırıq”,- 
deyə bildirmişdi.

Müdafiə Nazirliyi 
Ermənistandan Bursaya raket 
hücumunun qəbuledilməz oldu-
ğunu bildirərkən, TBMM ortaq 
bir bəyanat yayaraq, Ermənistanın 
Qaziantepə hücumunu qınamış, 
erməni raketlərinin Elazığı vur-
duğu anlar isə mobil telefonlarla 
saniyə-saniyə qeydə alınmışdı”.

Bu narahatedici cümlələri 
elə bir az narahat olaq deyə 
yazdım, qəzetlərimizdə dərc 
olunan xəbərlərdən topladım. 

Şəhərlərimizin adlarını silin ... Hər 
şəhərin yerinə Gəncə yazın. Çünki 
Ermənistanın raketlərlə hücumu-
na məruz qalan Azərbaycandakı 
Gəncə yuxarıda göstərilən 
şəhərlərin “qardaş şəhəri”dir...

Ermənistanın mülki insanlara 
raket hücumu dünyaya bir daha 
göstərdi ki, yüz ildir “soyqırıma 
məruz qaldıq” deyən Ermənistan, 
günahsız mülki şəxslərin 
öldürülməsi üzrə peşəkardır və 
bəşər tarixi üçün bir daha nümunə 
oldu...Ermənistan mərdcəsinə 
mübarizə apara bilmir deyə, 
günahsız qadın və uşaqları bax 
belə xaincəsinə öldürür və sonra 
“qurban oldum” deyə ağlayır”.

Bu günlər Gəncə Şəhər İcra 
Hakimiyyəti də çox böyük iş 
aparır, dünya ictimaiyyətinin 
diqqətini bu terror aktına cəlb 
etmək üçün bütün imkanlardan 
istifadə edir. Bu baxımdan şəhər 
icra hakimiyyətinin Avropa İdman 
Şəhərləri və Paytaxtları Federasi-
yasına, Avropa Gənclər Forumu-

na, müxtəlif illərdə Avropanın 
gənclər paytaxtları olmuş 12 
şəhərin merinə, habelə Koreyanın 
Qvanqju şəhərinin rəhbərliyinə 
göndərdiyi məktub maraq doğurur: 

“Gəncə şəhəri 4 oktyabr 
2020-ci il tarixindən başlayaraq 
Ermənistan silahlı qüvvələri 
tərəfindən davamlı raket atəşinə 
tutulur. 11 oktyabr 2020-ci il 
tarixində saat 02:00 radələrində 
Ermənistan silahlı qüvvələri 
daha bir terror törədiblər. Belə 
ki, hərbi əməliyyatlar zona-
sından xeyli kənarda yerləşən 
Gəncə, Ermənistan ərazisindən 
“Skad-B” Taktiki Əməliyyat 
Raket Kompleksindən atılan 
taktiki ballistik raketlərlə yenidən 
atəşə tutulub. Nəticədə “Qələbə 
parkı”nın ətrafında yerləşən 
yaşayış binaları dağılıb, 5-i qadın 
olmaqla 10 nəfər həlak olub, 6-sı 
uşaq, 16-sı qadın olmaqla 35 nəfər 

yaralanıb. Ümumilikdə, 4 oktyabr 
2020-ci il tarixindən indiyədək 
11 mülki şəxs həlak olub, 70-dən 
çox dinc sakin müxtəlif dərəcəli 
bədən xəsarətləri alıb, 7 yaşayış 
binası tamamilə dağılıb, 100-lərlə 
obyektə ciddi ziyan dəyib.

10 oktyabr 2020-ci il tarixində 
Azərbaycan və Ermənistan 
xarici işlər nazirlərinin Moskva-
da baş tutan görüş nəticəsində 
qəbul olunan humanitar atəşkəs 
rejimi Ermənistanın hərbi-
siyasi rəhbərliyi tərəfindən 
kobudcasına pozulur. Erməni 
tərəfi humanitar atəşkəsin elə 
ilk dəqiqələrindən beynəlxalq 
humanitar hüququn öhdəliklərini 
pozaraq, məqsədyönlü şəkildə 
Azərbaycanın mülki əhalisini 
hədəf alır, raket və artilleriya 
atəşinə tutur”.

Məktubda qeyd edilir ki, 
Ermənistanın Gəncəyə terror aktı 
nəticəsində 3 uşaq hər iki validey-
nini itirib: “Gəncədə olan ölkə və 
yerli əhəmiyyətli tarixi abidələrə, 
dini məbədlərə, mədəniyyət 
obyektlərinə, habelə təhsil 
müəssisələrinə ciddi ziyan dəyib. 
Belə ki,1887-ci ildə inşa edilmiş 
Aleksandr Nevski rus pravoslav 
kilsəsi, XIV əsrin “İmamzadə” 
Dini-Memarlıq Abidə Kompleksi, 
vaxtilə “Kişi gimnaziyası” kimi 

fəaliyyət göstərən, hazırda isə 
Azərbaycan Dövlət Aqrar Univer-
sitetinin istifadəsində olan yerli 
əhəmiyyətli tarixi abidə və Nizami 
kinoteatrı zərər görüb. 5 məktəb 
və 6 körpələr evi-uşaq bağçası, 
həmçinin Gəncə Musiqi Kolleci-
nin binasına ciddi ziyan dəyib.

Məktubda o da qeyd olunub 
ki, bu tip müharibə cinayətləri 
və terror aktlarına beynəlxalq 

ictimaiyyət tərəfindən lazımi reak-
siyanın olmaması, erməni tərəfinin 
cəzasız qalması, Ermənistan silahlı 
qüvvələrini bu çirkin və qanunsuz 
əməlləri davam etdirməyə təşviq 
edəcəkdir.

Bu hərəkət Ermənistanın 
humanitar atəşkəsə riayət 
etmədiyinin, hərbi təcavüz və 
Azərbaycan ərazilərinin qanunsuz 
işğalını davam etdirmək niyyətinin 
bariz təzahürüdür.

Biz Ermənistanı beynəlxalq 
hüquq normaları və prinsiplərinə, 
o cümlədən beynəlxalq hu-
manitar qanunlar üzərindəki 
öhdəliklərinə tabe olmağa və 
BMT Təhlükəsizlik Şurasının 
qətnamələrində göstərildiyi kimi, 
Azərbaycanın işğal olunmuş 
ərazilərindən dərhal, tam və qeyd-
şərtsiz çəkilməsinə dair tələbləri 
yerinə yetirməyə çağırırıq”.

 Yeri gəlmişkən qeyd edək ki, 
məktubda adı çəkilən Gəncə rus 
provaslav kilsəsində Ermənistan 
ordusunun oktyabrın 11-də 
törətdiyi terror aktı nəticəsində 
həlak olmuş dinc sakinlərin anım 
mərasimi keçirilib. Mərasimdə 
həlak olanların ruhuna dualar 
oxunub, Azərbaycan Ordusuna 
qalibiyyət arzulanıb. Aleksandr 
Nevski rus provaslav kilsəsinin 
baş keşişi, varfolemey Sotnikov 

Ermənistan silahlı birləşmələrinin 
Azərbaycanın dinc şəhərlərini 
atəşə tutmasına münasibət bildirib: 
“Müharibə əsgərlər arasında 
aparılmalıdır. Yalnız terrorçu-
lar dinc əhaliyə qarşı mübarizə 
aparır. Ermənistanın qədim Gəncə 
şəhərini atəşə tutması da bunu 
göstərdi. Uşaqlar, qadınlar və 
qocalar xəsarət aldı. Mülki əhali 
heç bir şeydə günahkar deyil. Bu-

günkü dualarımız torpaqlarımızda, 
işğal altındakı ərazilərimizdə 
sülhün bərqərar olmasından, bu 
işğalçı-ermənilərin sakitcə torpaq-
larımızı tərk etməsindən yana idi. 
Mən milliyyətcə rusam, amma bu-
rada doğulub böyümüşəm, Gəncə 
doğma şəhərimdir. Ermənistanın 
şəhəri atəşə tutması nəticəsində 
təkcə insanlar zərər görmədi, həm 
də dini binalar, o cümlədən bizim 
xristian məbədimiz zərər gördü”.

 Yuxarıda qeyd etdiyimiz 
fikirdən uzaqlaşmayaq və nə 
demək istədiyimizi bir daha 
aydınlaşdıraq. Bütün bunlar 
çox yaxşıdır və hiss olunur ki, 
düşmənin tarix boyu istifadə 
etdiyi yalan təbliğat mexanizmi-
nin əksinə olaraq biz real faktlara 
əsaslanaraq, bu işi artıq yüksək 
səviyyədə qurmağı bacarırıq. La-
kin bu da azdır. Hər bir imkandan 
istifadə etmək lazımdır. Məsələn, 
dağıntılar barədə öz fikirlərimi 
bildirmək istəyirəm. Təbii ki, bu 
işdə son söz hökumət strukturla-
rının, yerli icra hakimiyyətinindir. 
Amma bu vəhşiliyi gələcək 

nəsillərə əyani şəkildə çatdırmaq 
üçün həmin dağıntının əhatə etdiyi 
böyük ərazinin hamısını olduğu 
kimi saxlamaq mümkün olmasa 
da, müəyyən hissəsini hasara alıb 
saxlamaq pis olmazdı. Düzdür, 
burada “Xatirə lövhə”si vurulacaq, 
ola bilsin abidə ucaldıldı, həlak 
olanların adları yazıldı və sair. 
Lakin əyanilik tamam başqa bir 
sübutdur. 

Fransada Oradür-syur-Qlan 
adlı bir kənd var. Faşistlər 1944-cü 
il iyunun 10- da o kəndi dağıdıb 
və çoxlu dinc sakini öldürüblər. 
O vaxtdan kənd bu vəziyyətdə də 
saxlanılır və ölkəyə gələn turistlərə 
göstərilir. Həmin kənd isə dağıntı-
ların yanında yenidən salınıb.Təkcə 
bir ölkəni misal çəkdim. Buna 
bənzər nümunələr terror görən 
digər şəhərlərin də bəzilərində var.

Gələn ay, noyabrın 19-da 
balaca Nilayın ad günüdür. O 
bu ad gününü oktyabrın 11-dən 
hər yerdə axtardığı, hamıdan 
soruşduğu valideynləri olmadan 
keçirəcək. Amma bilmir ki, onun 
bu özəl gününə az qala bütün 
Azərbaycan hazırlaşır, təbrik 
etməyə tələsir. Biri ucuz, biri 
bahalı, kimin gücü nəyə çatırsa, 
hərə bir hədiyyə hazırlayıb. Ən 
böyük hədiyyə isə yəqin ki, ordu-
muzun hədiyyəsi olacaq, Qələbə 
hədiyyəsi!

Hamlet QASIMOV, 
“Xalq qəzeti”nin 

bölgə müxbiri

Gəncə: körpə Nilayın 
ad günü və... erməni terroru

O, nə baş verdiyini hələ də dərk edə bilmir. Gah 
ağlayıb ata-anasını istəyir, gah gülür, gah da bu 
günlər Azərbaycanın hər yerindən ona gətirilən 
oyuncaqlara baxır, gəlinciklərin başını sığallayır və 
körpə, nədənsə, bu zaman daha çox kövrəlir... 

20 oktyabr 2020-ci il, çərşənbə axşamı14


